
0. SÍNTESE

En todos os congresos adoita facerse unha apelación final á necesidade de que o
ensino se faga eco dos asuntos neles tratados: se é sobre tráfico, demandarase edu-
cación viaria; se versa sobre machismos, esixirase educación en xénero; se aborda
a medicina, lembrarase a importancia de introducir na escola os hábitos de vida
saudable. De modo que parecería que non é difícil supoñer, desde o inicio, o
punto a onde imos chegar: quizais pretendamos demandar que o teatro entre na
escola? Acaso non está nela? Ten ou non ten a educación teatral un papel nuclear
no ensino? O tema é confuso polo que procuraremos deitar luz sobre el. 

En setembro de 2020 Andrea Ropero entrevistou a Julián López, un home de
91 anos que continúa loitando por atopar o corpo de seu pai, asasinado polos
sublevados do 36. El explicou que aínda que sería sensacional conseguir atopalo,
en realidade continúa pelexando, contra vento e marea, porque sabe que non se
perdoaría abandonar, mentres que non renderse proporciónalle a satisfacción de
saberse combatente, o que o resarce porque gaña o respecto de si mesmo. Resul-
tan sobrecolledores a súa lucidez e exemplo cívico, que removen nas nosas entra-
ñas o arquetipo de Antígona. Por suposto que hai algo desa heroicidade tráxica na
angueira irredenta de Julián opoñéndose ao abuso dun Creonte do século XX. De
pronto fáisenos visible o rostro do teatro onde menos o esperabamos, no paren-
tesco espiritual daquel ancián modélico coa filla de Iocasta, e asáltanos a certeza de
que sobre a escena se pon en pé unha arte ubicua e, polo tanto, divina, se algo hai
que mereza tal cualificación. Así é como amamos o teatro e a literatura dramáti-
ca, os que somos, ante todo, espectadores e lectores.

Resulta doado entender que saquemos neste congreso a colación aquel epi-
sodio, pois lembra tamén os traballos da xeración que nos precedeu, a que puxo
en pé como obra colectiva o teatro profesional galego, por fortuna moitos deles
presentes e pelexando contra os elementos para erguer un templo do que son
columnas. Saben que non o han ver rematado, mais iso non os disuade, non se
perdoarían dárense por vencidos, así que perseveran deseñando e construído
marcos como este para o Teatro Galego, ao xeito de “gaudís” doutra Sagrada
Familia, para non se perderen o respecto. Ese exemplo cívico e lucidez son unha
inspiración para os que imos detrás. 

O alabastro destas columnas mantense en pé grazas ao firme piso sobre o que
se apoia o templo: un teatro independente que uniformou as rochas tectónicas do
galeguismo das Irmandades, do grupo Nós, dos Novecentistas e da resistencia
antifranquista. Todo solidez. Columnas como baixos de orfeón que sustentan as
paredes de contraltos en que se abren as xanelas dos tenores e as cúpulas das sopra-
nos en tres xeracións coetáneas. Benvido sexa este encontro marcado polos piares
das charlas que nos permitirán pasar por riba das estixias augas do esquecemento.

No entanto, o espazo máis indicado para consolidar esa transmisión xeracio-
nal cara ao futuro é, ao noso entender, a escola, nomeadamente a obrigatoria,
pois por ela pasamos máis de dúas ducias de horas cada semana durante un
mínimo de 10 anos que doadamente poden converterse en 18, se contamos a
educación infantil e o bacharelato, de matrícula xeneralizada aínda que posto-
brigatorio. Supoñemos que, se o teatro e a literatura dramática tivesen unha pre-
senza normalizada no ensino, a transmisión da que antes falamos acadaría unha
transcendencia moi superior á que hoxe coñecemos. A primeira experiencia tea-
tral de boa parte dos actuais profesionais remóntase a algún ensaio escolar na
infancia, a pesar de que acontecese nun contexto sen normalizar. Naturalmen-
te, cabería esperar que o conxunto da poboación incorporaría as artes escénicas
á súa vida dun modo diferente se a escola sistematizase a formación teatral de
carácter xeral como servizo público. Claro que para iso cómpre aínda percorrer
un longo camiño, pois arestora a materia brilla pola súa ausencia.

Non nos referimos á actividade extraescolar de teatro, senón a unha materia
curricular tal como as Matemáticas, a Bioloxía ou a Química, sen ir máis lonxe.
O certo é que só consta nos catálogos actuais a de Artes Escénicas como optati-
va en cuarto da ESO e en segundo do bacharelato de Artes. É verdade que, en
determinados cursos, o centro ten a posibilidade de ofertar algunha área de cre-
ación propia. Porén, esa iniciativa, aínda que sexa benvida, non colma, en abso-
luto, a expectativa de normalización do feito teatral, pois a carga lectiva é baixí-
sima e carece de continuidade no acompañamento da evolución do alumnado,
converténdose nun fito illado. Mais o catálogo de materias pode modificarse
substancialmente cando se produce un cambio lexislativo, o que convén lembrar
no momento actual. 

Ao longo dos últimos anos, cada presidente do goberno español bautizou
unha lei educativa: Felipe González, a LOXSE; José María Aznar, a LOCE; José



A FORMACIÓN TEATRAL DE CARÁCTER XERAL: SITUACIÓN E PERSPECTIVAS

537

Luis Rodríguez Zapatero, a LOE; Mariano Rajoy, a LOMCE e, agora, Pedro
Sánchez trata de resucitar a LOE, de Zapatero, mediante a LOMLOE, Lei orgá-
nica de modificación da Lei orgánica de educación. Así que, se todo continúa
segundo o previsto, en cuestión de meses estaremos de novo diante dun proce-
so de desenvolvemento do catálogo de materias e do seu currículo. Ese sería un
momento axeitado para procurar novamente regularizar o estudo do teatro, só
que o pragmatismo que denota a denominación da lei en trámite delata que
replicará, con retoques, todo o feito na LOE, sen introducir reorientacións de
concepción, así que a oferta curricular non se espera que vaia mudar de modo
substancial. O botafumeiro da lei de educación móvese de esquerda a dereita e
de dereita a esquerda outra vez, subindo ou baixando un aire, pero manténdo-
se, como o da catedral compostelá, no cruceiro de sempre. 

E é unha mágoa, porque un salto de paradigma non só sería positivo para o
teatro, tamén o propio sistema educativo sairía gañando:

– Os vellos alumnos confesan que asistían ilusionados á escola cando sabían
que esa día tocaba subir ao escenario. Poucas actividades revelan a forza moti-
vadora do xogo dramático ou dos obradoiros escénicos.

– Tamén ten unha virtualidade poderosísima desde a perspectiva do claustro,
pois activa un contorno que facilita o traballo en grupo dos diferentes departa-
mentos didácticos (Música, Lingua e literatura, Historia...), salvando esa demo-
ledora tendencia a tratar as materias en compartimentos estancos. 

– Debemos destacar que o modelo da aprendizaxe por proxectos, que se esten-
deu nos últimos anos no ensino, provoca unha multiplicación de breves activida-
des simultáneas que descentran o alumnado, mentres que, pola contra, a interdis-
ciplinariedade inherente aos traballos teatrais lles outorgaría coherencia a
intervencións múltiples por mor de estaren subordinadas a unha produción única. 

Sen dúbida, a listaxe de beneficios que o teatro pode ofrecerlle ao ensino des-
taca pola súa riqueza e non é este o lugar para esgotar tal enumeración. Abonda
citar estes motores para facernos unha idea da poderosa simbiose que nos agar-
da o día en que a escola e o teatro poidan, por fin, fundirse. Verdadeiramente,
canto máis pensamos nas semellanzas entre teatro e escola, máis comprobamos
que se trata de fenómenos xemelgos, chamados a entrelazarse.

Dedúcese, do dito, que o teatro é unha materia pendente no noso sistema edu-
cativo e podería parecer que é melancólica a previsión de que, probablemente, siga

sendo así nos próximos vaivéns normativos. Sen dúbida, convén tratar de rever-
ter esa situación, para o que existe xa un importante aparato conceptual no
ámbito dos estudos teatrais que poden esgrimir institucións como as escolas
superiores de arte dramática ou os departamentos universitarios que ofertan
mestrados nesta área de coñecemento, a través, seguramente, do Consello Supe-
rior de Ensinanzas Artísticas. 

Claro que todos eses movementos tácticos fican moi lonxe da infantería dos
docentes profesionais. Enfrontar o futuro consiste, segundo o vemos, en desen-
volver, tamén, un plan alternativo. Convén que xoguemos outra carta para non
continuar adiando a entrada do teatro nas aulas. Esa idea orienta o sentido da
esculca que desenvolvemos, debullando a casuística que sustenta a tese da pro-
posta presente. Baixaremos á adega curricular das diferentes materias de educa-
ción infantil, primaria, secundaria obrigatoria e bacharelato, na procura dos ele-
mentos do conxunto dramático / teatral diseminados e descubriremos que esa
materia que adoitamos considerar “pendente”, en realidade é “latente”, pois aí
está, cunha presenza constante, aínda que invisibilizada. 

Zona I. Adoita falarse da filoloxización dos estudos teatrais. En efecto, nas
materias de literatura, é ben coñecido que a cabal comprensión de Otero Pedra-
yo, Gil Vicente, Valle-Inclán, Shakespeare, Molière, Eurípides ou Plauto esixe
un certo grao de estudo, polo menos, do fenómeno teatral do seu tempo, en
materias como Galego, Portugués, Castelán, Inglés, Francés, Cultura Clásica,
Grego ou Latín. O teatro non é filoloxía, mais a esta interésalle moito esa expre-
sión escénica.

Zona II. Haberá quen pense que con esas pinceladas literarias, coas optativas de
Artes Escénicas e coa actividade extraescolar de montar unha obra (onde a tecno-
loxía presta un interesante servizo), o teatro ten a presenza que merece nas escolas. 

Zona III. Moitos entenderán que se trata dunha visión ben curta, pois
mesmo, sen saír das materias lingüísticas, as competencias orais, tradicional-
mente desatendidas nos modelos educativos máis obsoletos, van tomando impor-
tancia nas sucesivas leis que poñen o acento na lingua como ferramenta comu-
nicativa, necesaria para o traballo en grupo ou para a persuasión, polo que se vai
estendendo, paralelamente, o estudo da oratoria e a práctica do debate.

Zona IV. O que xa é menos coñecido é que estas habilidades comunicativas non
son tarefa exclusiva das linguas, pois deben ser traballadas por todo o profesorado,

incluíndo o de Matemáticas, Tecnoloxía, Física e Química ou Bioloxía, xa que
se consideran parte das competencias básicas. Nesa mesma categoría están a
“cultural e artística” ou a “social e cidadá”, competencias todas onde o teatro
pode xogar un papel definitivo e resolver unha complicada papeleta ao profeso-
rado STEM, de Ciencias Sociais, Economía, Iniciativas Emprendedoras, Filoso-
fía ou Valores Éticos.

Zona V. O que xa resulta case que invisible é o conxunto de materias deriva-
das da expresión artística de educación infantil. Nesa etapa, a LOE non foi
derrogada polo que non desapareceu do currículo a expresión dramática. Con
todo, a área é ignorada pola LOMCE de aí en diante. É dicir, no plano lexisla-
tivo as materias de educación plástica, música e educación física de primaria,
ocúpanse, fragmentariamente, de varias dimensións da expresión dramática,
pero se contemplamos a situación desde un enfoque pragmático, repararemos en
que, nos máis dos casos, o deporte eclipsa a expresión corporal, o solfexo deixa
pouco espazo á interpretación e o debuxo eclipsa a creación artística. E isto vale
tamén para o que acontece na secundaria nesas mesmas materias ou nas lingüís-
ticas, onde a análise sintáctica e a memorización de listaxes de autores, obras e
fichas históricas ocupan as máis das clases de modo moi pouco produtivo. Todas
estas inercias tornan invisibles os ricos elementos curriculares fragmentados
entre as materias mencionadas. En consecuencia, coidamos que sería preciso
reunir eses retallos nun desenvolvemento curricular que fixese patente a materia
latente do conxunto dramático teatral.

Zona VI. Nun terreo limiar do que se entende como materia con carga hora-
ria, e de aí que a súa invisibilidade sexa absoluta, está a sesión semanal de tito-
ría, onde se proporciona información práctica inmediata para resolver dúbidas
en relación co funcionamento do centro ou se orienta o alumnado cara a estu-
dos sucesivos. Non obstante, o quefacer cotián céntrase en mellorar a conviven-
cia dentro do grupo. Nesa orde de cousas, resulta clave calquera actividade que
converta a clase nun equipo de persoas que asuman diversos roles en pos dunha
identidade conxunta. E ten moito que achegar aí o desenvolvemento dun pro-
xecto colectivo, como a preparación dun traballo escénico.

Zona VII. No noso contexto adoitan destacar dúas liñas de dinamización dos
centros ás que o teatro podería prestar un importante servizo: a de promoción
do uso da biblioteca e a da normalización lingüística. 

Se somos quen de reunir esas dimensións dramático-teatrais diseminadas entre
as competencias das zonas referenciadas, poderemos presentar unha guía formula-
ble como proposta para presentarlles aos claustros dos centros, transformando a
“materia latente” nunha “materia transversal”. Docentes dunha escola ou institu-
to poderían coordinar un proxecto que permitise a integración de profesorado tan
dispar como o das diversas linguas, Educación física, Plástica, Música, Tecnoloxía,
Ciencias Sociais, Economía, Filosofía, Valores, Cultura Clásica, Oratoria ou o
conxunto das materias STEM. A riqueza das dimensións teatrais e a disparidade
das áreas escolares apuntan novamente a que teatro e educación son irmáns xemel-
gos e que a súa integración está chamada a facilitar unha simbiose enriquecedora.
Con todo, non é preciso que apareza un líder carismático dentro do claustro para
botar a andar esta maquinaria, abondaría con utilizar os instrumentos xa existen-
tes de formación en centros, baixo as fórmulas de “grupos de traballo” ou de
“seminarios permanentes”, para que os gabinetes de formación do profesorado
puidesen enviar profesionais do teatro aos centros como asesores para axudaren a
resolver toda clase de incidencias que poderían bloquear os procesos educativos de
inspiración dramática e teatral en curso.

1. ENLACE

O artigo 14 das “Bases para un Proyecto de Ley del Teatro” (ADE/Teatro 113:
26) distingue dentro das tipoloxías da formación teatral: (1) a de carácter xeral,
(2) a profesional, (3) a superior e (4) a que se desenvolve ao longo de toda a vida.
A pesar de que este documento non chegou a aprobarse como lei, continúa esta-
blecendo un marco de referencia sistémico, case que unha folla de ruta, que
enmarca as actuacións necesarias para a concreción dunha coherente política de
normalización do feito teatral no plano estatal. 

O programa do presente congreso asignou a Manuel F. Vieites, fondamente
comprometido coa redacción do documento citado, o relatorio titulado “A for-
mación teatral” cun desenvolvemento onde se recollen os tramos superiores, tanto
da Escola Superior de Arte Dramática de Galicia –centro que dirixe–, como das
universidades, e préstalles tamén atención ás escolas municipais. De aí que a nosa
exposición deba centrarse na primeira das tipoloxías formativas arriba debulladas:
a de carácter xeral. 

Traducindo as citadas bases, esta “ten como finalidade potenciar o desenvol-
vemento integral do individuo, contribuíndo ao perfeccionamento das súas
competencias sociais, comunicativas e creativas e pode organizarse en procesos
regrados de ensino e aprendizaxe, correspondendo a súa aplicación ás etapas de
educación infantil, primaria, secundaria obrigatoria e bacharelato”. Desde esta
apelación á formación do individuo pode pasar desapercibida a dimensión social
que contén, pois os tramos obrigatorios do sistema educativo –o bacharelato
non o é, aínda que na práctica está moi estendido cursalo– aféctanlles a xera-
cións enteiras de cidadás e cidadáns, de modo que o sostemento no tempo dun
modelo de ensino e aprendizaxe remataría formando a todas as persoas que estu-
dasen nese territorio, como así acontece, por exemplo, con materias que todos
fixemos, como Lingua castelá. 

No entanto, o que aquí nos interesa destacar faise máis visible se contempla-
mos a evolución doutras áreas de recente incorporación á escola, como é o caso
da Lingua galega. Esta ten –ou debería ter–, no ámbito do ensino obrigatorio,
a base principal para acadar a normalización social do seu uso, sen esquecer que
o ramo só se poñería a través do cumprimento do Plan Xeral de Normalización
da Lingua Galega, asinado unanimemente no seu día no noso parlamento auto-
nómico. Do mesmo xeito, a normalización do teatro no ámbito educativo tería
unha importancia decisiva para poder edificar, sobre eses sólidos alicerces, un
plan xeral de normalización do teatro na nosa terra, posto que, entre outras cou-
sas, a súa implantación garantiría a medio prazo unha base de saberes –unha cul-
tura xeral, como se dicía hai anos– que lle facilitase, ao conxunto da cidadanía,
continuar construíndo coñecemento ao longo de toda a vida, achegarse aos pro-
dutos artísticos con maiores posibilidades de comprendelos e gozalos, ou parti-
cipar activamente no campo da animación sociocultural, nos procesos de crea-
ción, exhibición e distribución de obras.

O enfoque que lle daremos ao asunto é o propio dun profesional do ensino en
exercicio como profesor de Lingua galega e literatura na secundaria desde 1996.
Entre 1999 e 2008 permanecín destinado no CPI Castro-Baxoi de Miño onde,
desde a coordinación do Equipo de Normalización Lingüística, traballamos trans-
versalmente con educación infantil, primaria e a ESO. Naquela altura constituímos
o Instituto Teatral de Miño, ITEM, baixo a forma de grupos de traballo e de semi-
narios permanentes que permitisen abordar a didáctica por proxectos de modo

inclusivo, tanto en etapas, en ritmos e estilos de aprendizaxe, como en materias. En
lembranza daquela experiencia quedou o volume Misterio en Guernica, publicado
por Bahía Edicións, texto que recibiu o Premio Barriga Verde e onde se metaboli-
zaron todas aquelas intervencións educativas que contaban co complexo dramáti-
co-teatral como catalizador. Estabamos, naquela altura, ansiosos por poñer en prác-
tica o que estudaramos na primeira edición do posgrao “O ensino do teatro e a
dramatización: teoría, historia e didáctica”, que daba acceso ao título propio de
Experto en Estudos Teatrais, organizado polo Departamento de Didácticas Espe-
ciais da Universidade da Coruña no curso 1995/1996 e impulsado polo profesor
doutor Alfredo Rodríguez López-Vázquez.

Ao longo destes anos traballamos procurando desenvolver unha práctica da
pedagoxía teatral baixo diversos marcos normativos que terían como lindeiros
diferentes leis orgánicas: LOXSE (a dos tempos do posgrao), LOCE, LOE e
LOMCE. Aínda que a LOCE, aprobada baixo o goberno de José María Aznar,
non se chegou a executar, consideramos que as outras tres leis foron, de todos os
modos, demasiadas e contaron con pouco tempo para a súa implantación axei-
tada. A LOXSE duraría arredor duns 15 anos, a LOE, a metade e a LOMCE,
coñecida como Lei Wert, moi contestada desde os seus inicios hai pouco máis
dun lustro, segue, non obstante, en vigor, dada a fragmentación do voto no
Congreso dos Deputados. Certamente pode ter os días contados por mor da
nova maioría que sustenta desde xaneiro de 2020 o goberno bipartito de Pedro
Sánchez con Unidas Podemos e que lle permitiría, se non hai sorpresas, aprobar
unha nova lei orgánica, xerarquía normativa reservada para cuestións do máxi-
mo nivel xurídico, diríase que extensión do corpus constitucional. Mais o certo
é que, nesta escalada de leis, a pedagoxía teatral tivo e ten un baixísimo apoio
xurídico, o que, seguramente, traduce os enfoques ideolóxicos dominantes tanto
na clase política, de diverso signo, como no conxunto da cidadanía. 

Indagaremos, pois, na situación do estudo do teatro nas etapas de educación
infantil, primaria, secundaria obrigatoria e bacharelato. Veremos que en educa-
ción infantil a comunicación dramática ten un certo recoñecemento, aínda que
decaeu notablemente tras a derrogación da LOXSE. A área de expresión artística
de primaria contempla no seu currículo tanto a Música como a Plástica, desaten-
dendo as cuestións especificamente dramáticas e teatrais. Esas áreas, Música e Plás-
tica, convértense en materias na ESO, con diversa carga e distribución, mais non

aparece unha materia específica ata cuarto, curso en que a maioría do alumnado
cumpre 15 ou 16 anos. Trátase da de Artes Escénicas e Danza, que non terá con-
tinuidade máis ca en segundo do Bacharelato (de Artes) na vía de Artes Escénicas,
opción que, a pesar da súa denominación, só contempla unha materia específica,
esta, e que contén algúns ámbitos de reflexión ao redor das cuestións dramáticas e
teatrais. Con todo, cómpre subliñar que aborda un campo moi xenérico, suxeito,
ademais, ás probas escritas para o acceso á universidade, de modo que o alumna-
do que a cursa, sufrirá a presión da súa dobre ponderación nas ABAU, se preten-
de proseguir estudos en Belas Artes; Xornalismo; Comunicación Audiovisual;
Creación Dixital, Animación e Videoxogos ou Xestión Industrial de Moda, lista-
xe visiblemente incompleta de todas as titulacións onde os coñecementos dramá-
ticos e teatrais deberían valorarse de forma decisiva.

Ao longo dos currículos de primaria, secundaria obrigatoria e bacharelato
atoparemos indicios da importancia do estudo teórico e práctico do teatro, da
exercitación da Expresión Dramática e a Dramatización, así como das posibili-
dades de utilización instrumental das técnicas dramáticas e teatrais fragmenta-
das aquí e alá nun amplo conxunto de materias como a Educación física, a Lin-
gua castelá, a Lingua galega ou o Inglés, entre outras.

Como podemos deducir do xa dito, a análise resulta paradoxal, pois debemos
debullar un ermo, dando puntual conta das escasas formas de vida que nel
poden catalogarse: a formación teatral de carácter xeral non existe do xeito vizo-
so que lle cabería corresponder. Diríase que estamos diante dunha paisaxe, de
pasado volcánico, onde medran raros viñedos de malvasía aquí e acolá, dos que
fermentaremos viños tan deliciosos como exiguos.

A educación teatral formal no ámbito curricular do ensino obrigatorio ten,
non obstante, unha longa historia noutras latitudes. Pensamos nomeadamente
na corrente anglosaxoa que tanto desenvolveu o que eles denominan Drama,
cunha implantación importante en Inglaterra, Estados Unidos de América, Cana-
dá ou Australia, xa desde o século XIX, e que foi expresando innumerables for-
mulacións ao longo do XX, acollendo variantes que hoxe poderiamos distinguir
como Teatro Escolar, Obradoiro ou Taller de Teatro, Improvisación, Xogo dra-
mático, Xogo simbólico, Xogo protagonizado, Dramatización, Expresión dra-
mática, Expresión teatral, Expresión corporal, Dramatización creativa, Teoría e
práctica do teatro e un longo etcétera de enfoques catalogados de diversas

maneiras segundo os autores que os refiren na actualidade. Podemos achegarnos a
esta tradición –que tanto coñecemento derivado da praxe didáctica pode transmi-
tirnos– grazas ao clásico traballo de Gavin Bolton, de 1984, vertido á nosa lingua
por Manuel F. Vieites en 2009 no contexto do plan galego das artes escénicas,
baixo o título revelador A Expresión Dramática na educación. Argumentos para
situar a Expresión Dramática no centro do currículo. Trátase dun volume moi cla-
rificador por primar nel unha visión erudita, imparcial, intelixente e crítica que
procura deixar á vista as limitacións das diversas formulacións da materia de
Drama desde os albores do século XX ata o momento da escrita. Estúdanse demo-
radamente os métodos empregados por Harriet Finlay-Johnson, Caldwell Cook,
Peter Slade, Brian Way e Dorothy Heathcote entre outros, sen deixar de transmi-
tir valiosísimas observacións propias do enfoque de Bolton sobre o xogo dramáti-
co e a súa dialéctica coa emoción. Para obter unha visión de conxunto deste fenó-
meno, a escala global, citando o que aconteceu nos Estados Unidos de América,
Canadá, Nova Zelandia, Australia, Portugal, Francia, España ou Italia, é ben ilus-
trativo o capítulo “La experiencia escolar” do artigo “Teatro y educación social:
perspectiva histórica” de Manuel F. Vieites (Caride 2006: 49-98).

No noso contexto cultural máis próximo, Xoán Couto Palmeiro, Antón
Lamapereira e Manuel F. Vieites publicarían un volume, en Ir Indo, en 1992,
que supoñía unha invitación, en termos divulgativos, ao profesorado para que
introducise o complexo de saberes dramáticos e teatrais nas aulas e nos centros,
titulada Práctica teatral na escola. Moitas das observacións deste libro continú-
an sendo útiles para o profesorado preocupado pola formación teatral de carác-
ter xeral e nel aparece xa claramente prefigurada a diferenza entre a materia for-
mal de Expresión Dramática, a práctica de animación sociocultural do teatro
escolar e o uso instrumental de técnicas dramáticas e teatrais para a abordaxe de
diversas materias (pp. 7-8):

A Expresión Dramática é unha área educativa que procura un pleno desenvolvemento
das competencias do individuo. Para iso utiliza estratexias de aprendizaxe que, partindo
da experimentación e a investigación, e tomando como marcos de referencia a activida-
de lúdica e o contexto dramático, nos permitan explorar tódalas potencialidades do
corpo, da voz e da súa necesaria interrelación. Trátase dunha área posta ó servicio dunha
verdadeira formación integral, que fai especial fincapé nos planos afectivo, emocional e

social, como impulsores dunha plena conformación persoal e como soportes indispen-
sables do desenvolvemento cognitivo. Desde esta perspectiva, debería contemplarse
como área curricular específica no campo das Ensinanzas Artísticas, tendo carácter
urxente a súa aplicación no período de escolarización obrigatoria.
O Teatro Escolar é un feito cultural, lúdico e artístico de indudable importancia, que
pouco a pouco vai ocupando o lugar que lle corresponde, dentro das chamadas “activi-
dades extraescolares”, nos centros de Ensino Primario e Secundario. Facer Teatro nas
escolas e nos institutos, non só implica realizar unha actividade gratificante, senón que
esta práctica pode converterse en vehículo de dinamización cultural na propia escola, na
vila, no barrio ou na comunidade na que se produce; propiciar que os propios escolares
e a sociedade circundante gosten de facer ou de ver Teatro, supón potenciar a súa sensi-
bilidade diante de calquera manifestación artística. Por todo isto, o Teatro Escolar, debe
ser considerado e potenciado como un instrumento pedagóxico máis, na procura dunha
plena e integral formación dos escolares.
Por último, tanto a Expresión Dramática como o Teatro Escolar poden ser utilizados
como un medio didáctico con enormes potencialidades na renovación e posta ó día das
didácticas específicas de cada área curricular; así, a aprendizaxe de conceptos matemáti-
cos ou lingüísticos, a comprensión e vivenciación de feitos naturais ou históricos, a aná-
lise de obras literarias, a aprendizaxe de linguas estranxeiras, poden realizarse a través de
xogos, dramatizacións, pequenas escenificacións e outras actividade de marcado carác-
ter expresivo e dramático.

Naquela mesma altura de 1992, coas ilusións da renovación pedagóxica que
impulsaron a aprobación da LOXSE, no campo cultural estatal aparecía outro
libro complementario para estender unha implantación sensata do Drama no ensi-
no, Didáctica de la Expresión Dramática. Una aproximación a la dinámica teatral
en el aula, obra de José Cañas Torregosa, prolífico autor de textos de reflexión e
creación e membro do Colectivo de Teatro Gianni Rodari. Trátase tamén dun
volume moi práctico, dirixido a profesionais da educación, apoiado nunha longa
traxectoria no campo da Pedagoxía Teatral, onde distingue o Xogo Dramático (dos
3 aos 10 anos de idade do alumnado, ao que iría destinada esta materia), o Obra-
doiro de Expresión Dramática (de 10 a 12 anos), o Obradoiro de Expresión Dra-
mática e Teatro (de 12 a 14 anos) e o Obradoiro de Teatro (de 14 a 16 anos). Todas
elas como áreas curriculares das que esclarece as súas particularidades segundo a
idade do alumnado, aínda que a carón doutra actividade xa non formal, como é a

participación no grupo de teatro do colexio, en paralelo á distinción que, como xa
vimos e á mesma altura, se predicaba en Galicia. O autor recoñece a súa xenealo-
xía de enfoque co teatro-festa italiano do Gruppo Teatro-Gioco-Vita, mais tamén
o seu coñecemento dos traballos de Jorge Eines, Alfredo Mantovani, Tomás Motos
ou Francisco Tejedo, entre outros. Ao longo dos anos estes autores citados conti-
nuarían co debate de escindir na educación infantil o Xogo Simbólico e o Xogo de
Roles, deixarían, para o remate da primaria, a Dramática Creativa ou a Creación
Dramática, e diferirían na idade axeitada para a Creación e Montaxe de Textos
(desde os 14 anos) ou o Teatro / Arte Dramática (para a etapa de bacharelato). Mais
non é este o lugar axeitado para analizar máis polo miúdo estas cuestións, abonda-
rá con que nos fagamos unha idea do rico debate que remontamos a 1980 coa Teo-
ría del juego dramático (Incie: Madrid) de Eines e Mantovani. En efecto, o corpus
de reflexión non fixo máis ca consolidarse naquela mesma altura de 1992 coa tese
de doutoramento defendida na Universidade de Valencia por Tomás Motos: Las
técnicas dramáticas: procedimiento didáctico para la enseñanza de la lengua y la
literatura en la educación secundaria. Desde entón esta clase de soporte académi-
co non fixo máis ca medrar, como se ve, por exemplo, cos traballos de Cutillas
(2005), de Hervitz (2010) e de Boquete (2011).

Tamén no contexto académico galego no mesmo tempo, concretamente en
setembro de 1992, tivo lugar un fito a destacar, o “Simposio O teatro e o seu ensi-
no”, dirixido polo profesor Alfredo Rodríguez López-Vázquez, da Universidade da
Coruña. No apartado das comunicacións reflexionouse extensamente sobre o
papel da Pedagoxía Teatral con propostas como “El paradigma dramático en la
enseñanza de la lengua”, “Las técnicas del teatro en la clase de L2”, “Teatro, dra-
matización y enseñanza de idiomas”, “Didáctica do texto dramático. O relato míti-
co e a transmodalización”, “El juego dramático: un camino pedagógico” ou “Guía
práctica para un montaje teatral en un centro escolar”. Quérese dicir que daquela
xa existía un aparato académico que avalaba a conveniencia de afondar nesa liña
pedagóxica e de sentar as bases precisas para un desenvolvemento dos medios
materiais e humanos que permitisen o antes posible proceder a implantar eses
estudos, dinámicas e técnicas. 

Así que pouco despois, en 1997, publicaríase o volume coordinado por Manuel
F. Vieites en Laiovento, Teoría e Técnica Teatral, aínda en liña co desexo de implan-
tación da educación formal do conxunto dramático teatral. Cómpre destacar dese

libro, a propósito do ámbito que aquí nos ocupa, o artigo “O ensino teatral en Gali-
za. Unha proposta de normativización e normalización”, do propio Vieites e
“Expresión Teatral e Teoría e Práctica do Teatro propostas de desenvolvemento curri-
cular”, asinado polo Seminario Permanente de Expresión Dramática Pita Cega
durante o curso 1996/1997. Este derradeiro traballo, incluído no primeiro anexo
do libro, resultou ser un magnífico instrumento en mans dos docentes compro-
metidos coa implantación da pedagoxía teatral, pois proporcionaba as bases dunha
programación de calidade e moi convincente para a solicitude dunha materia de cre-
ación do propio centro ante a Inspección Educativa completando as etapas. A
Expresión dramática da primaria xa tiña un deseño curricular básico na LOXSE,
pero, a partir desta proposta da Pita Cega, tamén teriamos ese traballo feito na
Secundaria, coa Expresión teatral, e no bacharelato, coa Teoría e práctica do teatro.
Por outra banda, o documentado e amplo artigo de Vieites (107-161), que sinteti-
za unha serie de traballos previos publicados desde 1991, cartografaba o horizonte
cara ao que cumpría que se encamiñase o noso sistema educativo, motivando a
necesidade de emprender esa viaxe e a súa urxencia. 

O traballo centrouse nas prácticas educativas do ensino formal, aínda que non
só nas de carácter xeral sen finalidade propedéutica, cuxo obxectivo fose a forma-
ción integral do individuo –campo que é aquí o que nos interesa en especial–, pois
tamén se refire á formación profesional e ao ensino universitario e préstalle espe-
cial atención á necesidade de creación da Escola Superior de Dramática de Gali-
cia, que debería chegar a converterse, segundo o seu enfoque, en Facultade de
Estudos Teatrais como motor de construción nacional. O traballo tamén pode
lerse en termos de solicitude ou instancia dirixida aos responsables políticos, nome-
adamente ao subdirector xeral de Teatro e ao presidente do goberno de España,
para reordenar as áreas dramático-teatrais pensadas pola LOXSE, mais non
implantadas, admitindo a Expresión integrada como materia obrigatoria de edu-
cación infantil, reenfocando a Dramatización obrigatoria de primaria cara a unha
Expresión dramática, mantendo a optativa Expresión corporal de secundaria –aínda
que cuestionando a súa pertenza ao Departamento de Educación física, con sóli-
dos argumentos–, ampliando o Taller (ou Obradoiro) de Teatro desde secundaria
obrigatoria, que tamén debería cursarse no bacharelato, e engadindo a obrigatoria
Expresión teatral nun curso da ESO, así como a Teoría e práctica do teatro, tamén
obrigatoria no bacharelato.

No fondo de todo este conxunto de reivindicacións dos diversos autores alu-
didos sobre a necesidade de outorgar un papel principal á pedagoxía teatral no
ensino obrigatorio e no bacharelato latexa, na nosa visión, unha concepción da
educación que se sustenta nunha metafísica da razón dramática que entende a
procura do “eu” como o encontro co “ti”. Ante a pregunta sobre o que realmente
existe, batemos con que a pregunta mesma é o que existe. En consecuencia, non
podemos obviar, tras este achado, a realidade ontolóxica do diálogo: alguén
cuestiona e outro contesta; claro que esoutro resulta ser o dobre do mesmo que
formulou a pregunta. Isto lémbranos o eido formalizado poeticamente como
heterónimos por Fernando Pessoa, cuxo apelido alude, non por acaso, á etimo-
loxía de persona como máscara. O complexo dramático-teatral, nomeadamente
o xogo dramático, ponnos no lugar doutra xente dun xeito integral, vivindo
unha nova vida en modo intelectual, afectivo, emocional, visceral, social,
mesmo con outra psicomotricidade, no medio dunha comunicación non sim-
plemente verbal e tan viva, plena e inminente como poida imaxinarse. Ao con-
vertérmonos virtualmente no que non somos, chegamos a descubrir, sen pre-
tendelo, a nosa propia máscara e iso vainos permitir substituíla, cambiar de rol,
reconstruír a vella personalidade, medrar, sentir que a galería de personaxes que
reside no interior da nosa conciencia non permitirá que esteamos nunca sos.
Aprendendo a relacionarnos con esa telúrica e mítica intimidade, conectaremos
coas raíces da humanidade e aprenderemos a tratar cos nosos conxéneres. 

Dáse aí o paradoxo de que atopamos o “eu” na achega ao “ti”. Quizais por
iso o dramático e teatral estiveron sempre a carón dos rituais de paso e doutras
formas de relixiosidade, pois constitúen, mesmo, o centro dunha idea da edu-
cación clásica, a da virtus, a de ser quen de consagrarse a comunidade, de res-
pectar as tradicións ancestrais, a da imitación dos antepasados, antepondo, por
riba das propias necesidades, o divino respecto polo ser colectivo. Naturalmen-
te esta práctica é terapéutica nos tempos en que vivimos, onde o individualismo
egotista, disfrazado de dignidade, chegou a converterse nunha patoloxía social
que tanto nos dana decote, nomeadamente a aqueles que, en pleno proceso de
formación, van da aula ao seu cuarto onde reinan as pantallas que saturan a
satisfacción inmediata porque viven nun ambiente hostil, sen tíos, curmáns,
avós ou veciños do rueiro e con pais e nais demasiado ocupados en tarefas de
produción como para compartiren tempo demorado con eles. Algunhas desas

criaturas soñan cada domingo con ir, ao día seguinte, á escola para participaren
na aventura de ser eles e outros no medio da clase, cos seus iguais, xogando a
vivir sen descanso novos papeis e situacións. Entre tantas visións invocadas polo
xogo, algunhas rematan aniñando na conciencia de cadaquén como plans de
futuro, horizontes cara aos que encamiñarse, proxectos de vida, aínda que, por
veces, non se vexa o maior de todos: a construción da propia identidade, apta
para estreitar lazos sociais, porque a persoa xa está adestrada en poñerse na pel
dos demais. Premer botóns e obter unha resposta inmediata dunha máquina
pode proporcionar importantes satisfaccións, mais o camiño da felicidade pasa
pola nosa plenitude como seres sociais cando agasallamos ledicia a un tempo a
outros e a nós. Abonda ver o rostro iluminado dun cativo que aloumiña o seu
can para entendermos de que pasta estamos feitos, en que eidos reside a clave
ética do equilibrio persoal.

Lamentablemente aquela traxectoria de recoñecemento do papel clave que lle
correspondía á pedagoxía teatral no ensino obrigatorio entrou en crise, pois a
Lei orgánica do sistema educativo (LOXSE) de 1990 foi liquidada. 

2. LAZO

Educación infantil

O currículo vixente hoxe para a etapa da educación infantil remóntase ao dis-
posto na LOE, Lei orgánica 2/2006 do 3 de maio, dado que a LOMCE, Lei
orgánica 8/2013 do 9 de decembro, non o derrogou expresamente. É por iso
que nestes momentos continúa resultando de utilidade para a achega a esa etapa
o volume editado en Santiago de Compostela pola Consellería de Educación e
Ordenación Universitaria en 2009, baixo o título Lexislación da Educación
Infantil en Galicia e que pode consultarse doadamente na Internet1.

No preámbulo do Decreto 330/2009, do 4 de xuño, polo que se establece o
currículo da educación infantil na Comunidade autónoma de Galicia, insístese

1 http://www.edu.xunta.gal/portal/sites/web/files/protected/content_type/file/2010/05/26/lexislacion_da
_educacion_infantil_en_galicia.pdf

en que a etapa se ocupa dun momento especial da evolución do ser humano,
polo carácter dinámico do desenvolvemento e a aprendizaxe, que é consecuencia
do intercambio co contorno e marcadamente diferente en cada persoa, dadas as
grandes diferenzas duns a outros en estilos cognitivos e afectivos, intereses ou
necesidades, o que aconsella ter moi presente o tratamento á diversidade. O xogo
ofrece, na nosa opinión, a posibilidade de propoñer unha tarefa común, que per-
mite que cada xogador teña a posibilidade de desenvolvelo conforme co seu pro-
ceso evolutivo e as súas particularidades individuais. Velaí a primeira virtualida-
de da pedagoxía teatral neste tramo educativo.

A descrición da finalidade da etapa, tal como aparece redactada nos dous pri-
meiros puntos do artigo 3 do devandito decreto, evidencia o estratéxico valor
das técnicas dramáticas e teatrais na educación infantil, pois poucas actividades
poden integrar dimensións tan variadas como a física, a afectiva, a social e a inte-
lectual. Sen dúbida, o xogo simbólico e o dramático son quen de afinar todos
eses harmónicos: 

1. A finalidade da educación infantil é a de contribuír ao desenvolvemento físico, afec-

tivo, social e intelectual das nenas e dos nenos.

2. Na educación infantil atenderase progresivamente ao desenvolvemento afectivo, ao

movemento e aos hábitos de control corporal, ás manifestacións da comunicación e da

linguaxe, ás pautas elementais de convivencia e relación social, así como ao descubri-

mento das características físicas e sociais do medio. Ademais, facilitarase que nenas e

nenos elaboren unha imaxe de si mesmos positiva e equilibrada e adquiran autonomía

persoal.

Os obxectivos da etapa traducen en termos moi concretos todo isto na maior
parte dos puntos do artigo 4, coa excepción de “c”, “g” e “i” isto é: 

a) Coñecer o seu propio corpo e o das outras persoas, as súas posibilidades de acción e

aprender a respectar as diferenzas. 

b) Observar e explorar o seu contorno familiar, natural e social. 

d) Desenvolver as súas capacidades afectivas. 

e) Relacionarse cos demais e adquirir progresivamente pautas elementais de convivencia

e de relación social, así como exercitarse na resolución pacífica de conflitos. 

f ) Desenvolver habilidades comunicativas en diferentes linguaxes e formas de expresión. 

h) Sentir o xesto, o movemento e o ritmo como recursos para a expresión e a comuni-

cación. 

As materias en que se organiza o currículo da educación infantil aínda son
ben teatrais: 

(1) Coñecemento de si mesmo e autonomía persoal, 

(2) coñecemento do contorno e 

(3) linguaxes: comunicación e representación. 

Obsérvese que o bloque terceiro da materia de Linguaxes, no primeiro dos
dous ciclos da etapa, ten como denominación “Representación escrita e dramá-
tica” e que parece inspirarse na importancia outorgada ao asunto na extinta
LOXSE. En efecto, na introdución do Anexo I, que nos achega o currículo, cíta-
se expresamente a linguaxe dramática como unha das que axudan á adquisición
da autonomía da nena ou neno. Así mesmo, no segundo ciclo, o bloque de Lin-
guaxe, onde se trata o achegamento á literatura, recorre ao teatro como meto-
doloxía e, así mesmo, o bloque que reagrupa a linguaxe artística, de xeito tridi-
mensional en plástica, musical e corporal, cita expresamente a participación en
actividades de dramatización, aínda que iso rebaixe os anteriores estándares da
materia de Expresión Dramática. 

Se reparamos no conxunto de orientacións metodolóxicas, estas inspiran moi
claramente programacións de aula que poderían sustentarse no teatro como liña
de forza unificadora, tal e como se ve no artigo 6.4: “Os métodos de traballo en
ambos os ciclos basearanse nas experiencias, nas actividades e no xogo, e aplica-
ranse nun ambiente de afecto e confianza para potenciar a autoestima e inte-
gración social”. Claro que un desenvolvemento curricular nesa dirección só sería
factible grazas ás posibles iniciativas individuais e, para que iso chegue a con-
cretarse, a formación universitaria do profesorado desta especialidade xogaría un
importante papel, pois, segundo moitos, só é posible implantar firmemente na
práctica docente, de modo sistémico, o modelo aprendido antes do inicio do
exercicio profesional.

Educación primaria

A partir de aquí, a LOMCE xa non descarga os currículos académicos na falta
de derrogación das disposicións da LOE. É por iso que a concreción curricular
do ámbito autonómico da Xunta de Galicia nos aconselle remitirnos sistemati-
camente ao portal de Educación desta2.

A materia de Educación artística de primaria contempla no seu currículo tanto
a Educación musical como a Educación plástica, mais a Educación teatral non é
citada dentro desta área en ningún dos seis cursos da primaria. Iso, a pesar de que
catro dos seis bloques en que se estrutura a materia están emparentados co teatro,
a saber, os bloques primeiro e segundo de Plástica, que son Educación audiovisual
e Expresión artística, ou os bloques segundo e terceiro de Música, en concreto o
de Interpretación e o de Movemento e danza. Só que os estándares de aprendiza-
xe non terminan de entrar nos que tería unha área específica de Educación teatral. 

Do que normalmente non se adoita falar é da relación coa materia de Educa-
ción física, como se seguísemos pensando que se trata de pura ximnasia, cando
abonda consultar o currículo de sexto curso para comprender que tres dos seus
bloques están asentados nos pagos do teatro: o bloque 2, “O corpo: imaxe e per-
cepción”, o bloque 3, “Habilidades motrices” e, nomeadamente, o bloque 4 “Acti-
vidades físicas artístico expresivas” (véxase como mostra da importancia da expre-
sión corporal o que se recolle nos estándares de aprendizaxe como EFB 4.1.1.
“Representa personaxes, situacións, ideas, sentimentos, utilizando os recursos expre-
sivos do corpo individualmente, en parellas ou en grupos”).

Abonda con que consultemos a programación do primeiro curso para com-
probarmos a atención que esta materia lle outorga ás devanditas cuestións ao
longo de toda a etapa; obsérvese o primeiro estándar de aprendizaxe do bloque
que inicia unha das liñas de traballo da materia, moi semellante ao xa citado
para o sexto curso: “EFB 4.1.1 Representa personaxes e situacións, mediante o
corpo e o movemento con desinhibición e espontaneidade”. Hoxe é moi fre-
cuente que na materia de Educación física se preparen coreografías para diver-
sas ocasións, como, por exemplo, o festival de fin de curso, costume enraizado
nas disposicións do bloque 4 da materia.

2 https://www.edu.xunta.gal/portal/guiadalomce/primaria/materias

Mais as linguas de instalación, tanto a propia da comunidade autónoma como
a oficial do conxunto do Estado, son tamén un importante eido de traballo desde
o primeiro curso da etapa. Como xa vimos, isto ten a súa orixe na práctica da
comunicación xa desde a educación infantil. Aínda que non aparece especificado
ningún estándar de aprendizaxe dramático ou teatral de xeito expreso en primei-
ro curso da primaria en Lingua galega –citaremos só os desta materia, aínda que
o currículo de Lingua castelá é paralelo, de xeito que o dito nunha, cúmprese,
grosso modo, tamén na outra–, a comunicación entre bloques de lingua escrita e
oral (Bloque 1. Comunicación oral: falar e escoitar. Bloque 2. Comunicación
escrita: ler. Bloque 3. Comunicación escrita: escribir) aconsella o uso das técni-
cas dramáticas e teatrais para a mellora da lectura expresiva, o que sabemos que
acontece dun xeito moi notable cando é o mesmo texto o que se le repetida-
mente, como sucede antes dunha representación, mais tamén no xogo dramáti-
co onde a oralidade transcende ao diálogo directo na clase ou á exposición expli-
cativa, pois permite ou facilita establecer diferentes escenarios con situacións
emocionais diversas e intencións comunicativas novas. Trátase dun enfoque de
traballo especialmente interesante, habida conta da situación de subsidiariedade
da lingua galega nos ámbitos urbanos, entre a xente máis nova, pois estas activi-
dades axudan a valorar axeitadamente as competencias lingüísticas para alén das
tarefas memorísticas, adoptando un necesario enfoque comunicativo. Ademais,
as dificultades de dicción, fonéticas, rítmicas e nas curvas melódicas do alumna-
do, exposto a unha situación diglósica e de alternancia de códigos, poden ser
superadas de modo eficaz a través da declamación ou da interpretación de papeis
memorizados. Cabe sinalar que a valoración das características dun texto ben
escrito faise visible para os estudantes na práctica da repetición de lecturas e, cando
se preparan libretos para seren lidos ou interpretados por compañeiros, esa preo-
cupación pola calidade dos escritos aparece con aparente naturalidade sustentada
no sentimento de pertenza ao grupo ou equipo de traballo.

O xogo dramático e a interpretación de escenas serven tamén para asumir a
escoita atenta ás intervencións do resto da xente, respectando as quendas no uso
da palabra e integrando elementos non netamente lingüísticos que axudan, deci-
didamente, á comprensión máis profunda e integrada do interlocutor. Ademais
permiten levar esa práctica lingüística a espazos diferentes da aula, en caso de
organizarse unha representación tomando como público o restante alumnado

do centro ou as familias e incorpóranse elementos do discurso, ensaiados como
reguladores de conversa con persoas externas ao grupo, con fórmulas como saú-
dos, presentacións, agradecementos etc., o que alicerza unha base importante
para ousar practicar unha lingua de instalación que non é a propia. 

A necesaria lectura repetitiva dos textos crea un hábito que mellora a súa
comprensión e ensina a enfrontar outros novos coas mesmas disposicións e habi-
lidades. Cabe destacar que os contidos dos textos dramáticos poden constituír
un importante referente para evitar a linguaxe discriminatoria sexista ou racista
e para reverter moitos prexuízos en relación co papel das linguas e dos grupos
sociais en situacións de diglosia, mais tamén aqueloutros xerados no contexto
dun mundo globalizado inmerso en movementos migratorios masivos.

E que dicir ten da educación literaria? As dramatizacións poden realizarse a
partir de múltiples tipoloxías de textos, adaptando contos e incluíndo poemas,
cantigas, refráns, adiviñas, trabalinguas etc. O éxito da posta en escena a partir
de pezas de autores consagrados crea unha transferencia cara ao alumno que o
defendeu, de modo que este incorpora, na súa biografía emocional, o valor da
tradición literaria. Desde esa experiencia é útil iniciar tamén a exploración da
escrita propia para que cada un lle dea forma á súa percepción persoal das leis
do mundo e da nosa vida nel: explicar as nosas situacións vitais e o modo en que
as vivimos, escribindo, representando e reescribindo.

O comentado arredor do currículo de lingua vale para toda a etapa desde o pri-
meiro curso. Claro que ao longo dos seis anos da primaria a evolución do alumna-
do vai permitir ir introducindo novos elementos curriculares que se detectan
doadamente nos estándares de aprendizaxe de 6º: aprender a distinguir as ideas
principais e as secundarias así como a opinión da información; comparación de di-
versas fontes de información; recoñecemento de recursos como a retranca, a ironía
ou os dobres sentidos; participación activa en debates; recoñecemento dos distin-
tos graos de formalidade dunha situación; a conciencia da postura e da xestualida-
de para reforzar a comprensión do discurso e mellorar a empatía co interlocutor…
e un longo etcétera de estándares, como por exemplo o LGB1.9.1 que parece saca-
do do currículo de Expresión Dramática: “Utiliza a expresividade corporal: acenos,
miradas, postura corporal [...] para reforzar o sentido das súas producións orais”.
Ou tamén o LGB2.7.5 “Fai lecturas dramatizadas de textos” e o LGB5.5.1. “Parti-
cipa activamente en dramatizacións de textos literarios diversos”.

Aínda que, como xa comentamos, a importancia do Drama no ensino ten
como referente fundamental o que veu acontecendo do Reino Unido desde hai
máis dun século e que a materia de Lingua inglesa é a opción inmensamente maio-
ritaria como Primeira lingua estranxeira no noso contexto actual. O certo é que as
técnicas dramáticas e teatrais son utilizadas naquel país para o traballo coa lingua
de instalación. Iso significa que o noso profesorado de castelán ou de galego ben
podería asistir a cursos en territorio británico para recibir a longa experiencia ate-
sourada aló, mentres que o de inglés debería modificar aquel modelo para adap-
talo ao estudo de linguas estranxeiras, que é o paradigma onde aquí traballan. 

De feito, desde o punto de vista dos contidos de Lingua Estranxeira non hai
moitos estándares de aprendizaxe que se vexan tocados á altura de 1º de prima-
ria: o primeiro que atopamos no currículo está pensado para unha presentación
de si mesmo por parte do alumnado e este ben podería adoptar forma dramáti-
ca moi elemental como xogo desde o propio rol: “PLEB2.1 Fai presentacións
moi breves e elementais previamente preparadas e ensaiadas sobre temas moi
próximos a si mesmo/a (dicir o seu nome, idade, a súa cor favorita, presentar á
súa familia, indicar os seus gustos) cunha pronuncia e entoación comprensi-
bles”. Quedemos con este estándar, pois regresaremos sobre el a propósito de
evolución ao longo da totalidade da etapa. 

A continuación, recóllese a defensa de textos alleos tamén nun contexto de ora-
lidade: “PLEB2.4 Reproduce comprensiblemente textos orais moi sinxelos e breves
(p. e. cancións, rimas) aprendidos a través de xogos”. Tamén a lectura dramatizada
ocupa un certo papel no currículo: “PLEB3.4 Le en voz alta textos moi breves, moi
elementais e previamente traballados de forma oral, con entoación e pronuncia
comprensibles e, se cumprise, rectificando espontaneamente”. Asemade, no plano
escrito recóllese a redacción de textos para defender un narrador ou un conxunto
de personaxes inscritos nunha conversa: “PLEB4.2 Escribe pequenos diálogos ou
narracións moi sinxelas e breves seguindo un modelo dado e respectando a estrutu-
ra gramatical máis sinxela”. Tamén se contempla a necesidade de exercitar a memo-
rización de secuencias idiomáticas: “PLEB5.10 Memoriza rutinas lingüísticas
básicas e moi sinxelas para, por exemplo, desenvolverse nas interaccións de aula”. 

Claro que ao longo da etapa as esixencias de evolución no manexo da lingua
estranxeira van abrindo o campo do traballo dramático e teatral: sen ir máis
lonxe abonda con lembrar o descritor PLEB 2.1 de Primeiro e comparalo co seu

correspondente estendido de Sexto: “PLEB2.1 Fai presentacións breves e sinxe-
las, previamente preparadas e ensaiadas, sobre temas cotiáns ou do seu interese
(presentarse e presentar outras persoas; dar información básica sobre si mesmo,
a súa familia e a súa clase; indicar as súas afeccións e intereses e as principais acti-
vidades do seu día a día; describir brevemente e de maneira sinxela a súa habi-
tación, o seu menú preferido, o aspecto exterior dunha persoa, ou un obxecto;
presentar un tema que lle interese (o seu grupo de música preferido); dicir o que
lle gusta e non lle gusta e dar a súa opinión) usando estruturas sinxelas e cunha
pronuncia e entoación comprensible”. Tamén se recollen un par de estándares
que nos animan a tratalos a partir do xogo de rol: “PLEB5.1 Entende a infor-
mación esencial en conversas breves e sinxelas nas que participa que traten sobre
temas familiares como, por exemplo, un mesmo, a familia, a escola, o tempo
libre, a descrición dun obxecto ou dun lugar” e PLEB5.3 “Participa en conver-
sas cara a cara ou por medios técnicos (teléfono, Skype) nas que se establece con-
tacto social (dar as grazas, saudar, despedirse, dirixirse a alguén, pedir desculpas,
presentarse, interesarse polo estado de alguén, felicitar a alguén), se intercambia
información persoal e sobre asuntos cotiáns, se expresan sentimentos, se ofrece
algo a alguén, se pide prestado algo, queda con amigos e amigas ou se dan ins-
trucións (p. e. como se chega a un sitio con axuda dun plano). ”

A LOMCE permite que as escolas desenvolvan unha materia de libre confi-
guración do centro onde podería ter cabida o currículo de Expresión Dramáti-
ca expresado como DCB na LOXSE.

Educación secundaria3

O característico da secundaria obrigatoria é, por unha banda, a continuidade
respecto ás materias de primaria, como Música, Plástica, Educación física, Lin-
gua estranxeira, Lingua galega e Lingua castelá e, pola outra, a aparición dunha
rara avis, a materia de Artes Escénicas e Danza. Pero non nos fagamos moitas
ilusións, trátase apenas dunha optativa, de tres sesións semanais –iso si é certo–
que moi pouca xente escolle en 4º da ESO e que, en todo caso, chega moi tarde,
cando a maior parte do alumnado oscila entre os 15 e os 16 anos de idade. Ade-
mais, non terá continuidade ata 2º de bacharelato.

3 https://www.edu.xunta.gal/portal/guiadalomce/secundaria

Ao longo da ESO a optatividade dilúe as posibilidades de que o conxunto da
cidadanía reciba unha mínima formación teatral. Nos dous primeiros cursos
ofértase unha ampla lista de materias optativas de libre configuración autonó-
mica como (1) Paisaxe e sustentabilidade, (2) Educación financeira, (3) Investi-
gación e tratamento da información, (4) Oratoria, (5) Programación, (6) Pro-
moción de estilos de vida saudables, (7) Xadrez, (8) Igualdade de xénero, (9)
Obradoiro de música (só en 1º), (10) Identidade dixital, (11) Consumo res-
ponsable, (12) Valores democráticos europeos, (13) Mobilidade escolar sostible
e segura e (14) Sociedade inclusiva. Por iniciativa dos institutos existe a posibi-
lidade de que se cree, ademais, a programación dunha (15) nova materia de libre
configuración do centro que sería autorizada polo Servizo Territorial en caso de
obter un informe positivo por parte da Inspección Educativa, lugar onde pode-
ría introducirse a programación de Expresión teatral, desenvolvida polo Semi-
nario Permanente A Pita Cega e que antes da LOMCE cabía articular como
materia de dúas horas semanais en 3º da ESO, como, en efecto, foi autorizado
a implantala, por exemplo, o IES Maruxa Mallo de Ordes. 

Pero, obsérvese, en primeiro lugar, que a Consellería non desenvolveu de ofi-
cio ningunha materia dramática ou teatral neste capítulos de libre configuración
autonómica. En segundo lugar, pero non menos importante, que o número das
ofertadas é tan alto que calquera outra de creación do instituto pasa a ser unha
fracción de 1/14 ou 1/15. En terceiro lugar, para que estas materias poidan
impartirse deberían ter unha matrícula mínima de 10 persoas, cinco en casos
excepcionais, onde dificilmente cabería, na práctica, o ámbito da formación tea-
tral. En cuarto lugar, a súa carga lectiva é mínima, adoita supoñer só unha sesión
de menos dunha hora á semana na LOMCE (véxase o Anexo I da resolución do
29 de maio de 2019, onde se ditan instrucións do currículo na ESO e no Bacha-
relato, publicado no DOG 109, do martes, 11 de xuño de 2019).

A listaxe de materias é pechada en terceiro e cuarto da ESO: en 3º temos as
troncais, as específicas e a de libre configuración autonómica; en 4º hai (1) tron-
cais, (2) troncais de opción (académicas ou aplicadas), (3) específicas obrigato-
rias e (4) específicas. Nestas últimas cómpre escoller dúas das seguintes: (a) Artes
escénicas e danza, (b) Cultura científica, (c) Cultura clásica, (d) Educación plás-
tica, Visual e audiovisual, (e) Filosofía, (f ) Música, (g) Segunda lingua estran-
xeira, (h) Tecnoloxías da información e da comunicación ou (i) unha do bloque



Xosé Manuel Fernández Castro

558

de troncais non cursada. Como vemos, Artes escénicas queda diluída nun
amplo abano de opcións, dada a listaxe que incorpora as troncais ás específicas.
Debemos reparar en que Artes escénicas e danza está, ademais, asignada ao
Departamento de Música, que xa ten ofertada con seguridade a súa materia
principal e que nos centros poucas veces hai “músicos” que se sintan compe-
tentes para facerse cargo de contidos tan variados como os recollidos no currí-
culo. Téñase en conta que a improbabilidade da súa oferta medra desde que os
cadros de profesorado se encolleron coa falta de reposición das xubilacións,
coincidente coa recesión económica decidida nos inicios do goberno de Maria-
no Rajoy, de xeito que é habitual ofertar Cultura científica con grupos sobresa-
turados de matriculación.

Se estudamos o currículo da materia de Artes escénicas e danza, o primeiro
que descubrimos é que o Teatro é só un dos catro bloques en que está articulada
a programación, ao lado de “Común”, “Danza” e “Outras artes escénicas”. O blo-
que Común atravesa transversalmente unha variada serie de cuestións que lle
afectan ao conxunto das diversas expresións escénicas: a súa función, o seu papel
como medio de intervención e transformación da realidade e da conciencia
social, a súa valoración como patrimonio artístico, os beneficios que achega á
nosa saúde física e psicolóxica, a análise de espectáculos, o seu papel como espa-
zo de escoita e de diálogo, a mellora da expresión verbal e non verbal e a cons-
trución da identidade propia. Entre tanto, os criterios de avaliación do bloque
Teatro dannos unha idea do altísimo grao de actividade que deberá enfrontar
quen opte por esta materia, pois terá que: 

– B2.1 Explicar os estilos e as formas de teatro: textual, xestual, de obxectos, musical e

lírico.

– B2.2 Interpretar nun espazo escénico unha peza teatral onde se valoren as destrezas e

as habilidades adquiridas.

– B2.3 Demostrar a capacidade para improvisar unha secuencia de movementos, libres

ou cun fin determinado e valorar a importancia da improvisación teatral.

– B2.4 Integrarse en dinámicas de grupo creativas que fomenten un comportamento

social, solidario, tolerante, responsable e asertivo que lle axude a superar inhibicións,

medos e obstáculos comunicativos.



A FORMACIÓN TEATRAL DE CARÁCTER XERAL: SITUACIÓN E PERSPECTIVAS

559

Con relación á Danza tamén son clarificadores os criterios de avaliación que
multiplican as tarefas habituais da aula, o que se acentúa co cuarto dos bloques
da materia que nos obrigará a prestar atención tamén ao circo, a outros espec-
táculos musicais e á performance. 

Particular atención merece a Oratoria de primeiro e segundo como materia
de creación autonómica. É evidente que estamos ante un campo de estudo en
que a formación de carácter dramático ou teatral afecta a bastantes puntos do
seu currículo como son os seguintes estándares de aprendizaxe:

32.ORB1.2.5 Identifica os recursos da linguaxe non verbal, e describe o seu valor expre-
sivo.
51.ORB2.2.3 Deseña o discurso tendo en conta o tempo e a canle de comunicación de
que dispón.
88. ORB2.5.1 Selecciona as ideas combinando equilibradamente os contidos lóxicos
cos emocionais, para construír unha proposta persoal e orixinal.

Desde aquí o bloque 3 da materia, que trata sobre a presentación do discur-
so persuasivo, parece directamente sacado dun currículo dramático-teatral,
aínda que estea presentado como a preparación do alumnado para exercer un
discurso “político”, respondendo a unha mentalidade que o considerase máis
prestixioso ca o artístico: 

137.ORB3.1.1 Desenvolve estratexias propias para memorizar un texto.
145.ORB3.2.1 Presenta un texto aprendido sen perder a improvisación e a espontaneidade.
153.ORB3.3.1 Realiza unha exposición na que procura manifestar confianza, seguridade e
serenidade para gozar da oportunidade de presentar o seu discurso perante un auditorio.
162.ORB3.4.1 Recoñece as emocións negativas (medo escénico, inseguridade, nervio-
sismo, etc.) como unha manifestación natural da exposición perante o público.
164.ORB3.4.2 Desenvolve estratexias propias e saudables para controlar a conduta aso-
ciada ás emocións negativas.
170.ORB3.5.1 Pronuncia con corrección e claridade un texto de creación propia.
172.ORB3.5.2 Emprega con especial coidado o ritmo de elocución natural de xeito que
permita seguir a exposición con facilidade.
175.ORB3.5.3 Emprega as pausas, os silencios e os cambios de ton e de ritmo de manei-
ra significativa, para potenciar o poder expresivo do seu discurso.

183.ORB3.6.1 Emprega nunha exposición a mirada, a posición do corpo e a xestualida-
de de maneira natural, eliminando progresivamente pequenos vicios e tics inadecuados.
186.ORB3.6.2 Ocupa o espazo con naturalidade e personalidade, evitando o artificio.

Tampouco a materia de Igualdade de xénero é allea no seu currículo ao com-
plexo dramático-teatral. De feito, nos festivais dos centros é común que se pre-
senten escenificacións reivindicativas con motivo do Día da Muller, así como
outros actos de repulsa contra os constantes casos de violencia machista. Adoitan
estas presentacións tomar diferentes formatos teatrais entre o happening e a per-
formance, desenvolvidos a partir das técnicas de improvisación e creación colecti-
vas, moi acaídas á crítica contra os métodos autoritarios patriarcais, aproveitando
o contexto de traballo onde rapazas e rapaces participan en igualdade de condi-
cións no proceso creativo. A representación permite poñer distancia ante os durí-
simos acontecementos da vida e facilita a reflexión racional para emitir xuízos
cabais sobre as motivacións deses modelos de relación patolóxicos. Os estándares
da materia recorren reiteradamente á simulación, como podemos observar:

IGUB2.1.1 Nomea distintos estados emocionais e pon exemplos en situacións reais ou
simuladas de relacións afectivas con trazos negativos ou de dependencia.
IGUB2.1.2 Distingue distintos tipos de relacións afectivas entre persoas (amizade,
atracción, relación de parella) a partir de situacións dadas.
IGUB2.1.3 Identifica modelos de relación tradicionais de parella a partir de exemplos
reais que propoñan ou situacións simuladas.
IGUB2.1.4 Compara distintos modelos de relacións, a partir de diferentes produtos
audiovisuais (curtas, series de TV, música...), identifica os seus condicionamentos e valo-
ra a diversidade.
IGUB2.2.1 Identifica e diferencia distintos ámbitos da sexualidade a partir de exemplos
reais ou simulados axeitados para a súa etapa evolutiva, recoñecendo estereotipos cultu-
rais e posibles desigualdades.
IGUB2.3.4 Participa de maneira activa nos diálogos propostos na clase, respectando as
normas de interacción, intervención e cortesía e realiza produtos (textuais, gráficos e
audiovisuais) cooperando de xeito igualitario.

Non podemos continuar estendéndonos indefinidamente na totalidade das
materias, mais iso non significa que non sexa doado entendermos que áreas

específicas como Valores éticos ou Filosofía compartan un número importante
de estándares que cabería citar aquí. O mesmo poderiamos dicir das troncais
obrigatorias como Xeografía e historia ou Latín –coa interesante e longa tradi-
ción dos estudos desa materia de inspiración escénica entre os xesuítas– ao lado
da específica de Cultura clásica, que comparte coas anteriores tantos contidos
contextuais na análise das sociedades reflectidas nos dramas e os seus conflitos
sociais de fondo. Tamén a Tecnoloxía é troncal obrigatoria e non cabe moita
dúbida do importante papel que pode asumir na concreción de solucións ás
necesidades de aparato teatro, attrezzo, luz e son.

Para alén diso, non podemos abandonar a etapa sen, polo menos, mencionar
a sesión semanal reservada a titorías onde a prioridade da ESO debería centrar-
se en conseguir unha boa cohesión entre as persoas do grupo ou clase para a
resolución de conflitos e a mellora da convivencia, algo que resulta ser un difí-
cil reto dado o número de horas, máis de 30 á semana, e meses, de setembro a
xuño, curso tras curso, a unhas idades tan delicadas como as da adolescencia.
Naturalmente, o traballo en equipo en pos dun proxecto que reafirme esa iden-
tidade colectiva parece a solución máis acaída e aí o complexo dramático-teatral
está chamado a propiciar boas oportunidades de éxito.

Bacharelato4

Unha importante cantidade das observacións feitas ata aquí para moitas das
materias podería precisarse tamén na etapa postobrigatoria do bacharelato.
Tamén na secundaria podiamos ter insistido en todo o que ten en común coa
primaria, mais non semella conveniente co obxecto de alixeirar o noso discurso
descender a unha casuística chea de fatigosas puntualizacións de matriz, senón
mostrar horizontes máis abertos que amosen as liñas xerais de traballo que que-
dan pendentes de enfrontar. 

Por iso convén, agora, falar do moi minoritario bacharelato de artes, onde exis-
te unha vía máis marxinal, a que leva como nome Artes escénicas e danza, aínda
que só oferte unha materia chamada Artes escénicas no segundo curso. A súa deno-
minación xa deixa ben á vista que se trata dun estudo moi xenérico do conxunto

4 https://www.edu.xunta.gal/portal/guiadalomce/bacharelato

de expresións da familia do teatro. Pero o maior problema estriba en que a mate-
ria pondera o dobre para as ABAU, nas de 2020, sen ir máis lonxe, en carreiras
como (1) Xornalismo, (2) Comunicación audiovisual, (3) Belas artes, (4) Crea-
ción dixital, Animación e videoxogos e en (5) Xestión industrial de moda. De
xeito que a cualificación dun exame exclusivamente escrito terá moito peso no
futuro académico do alumnado que a cursa como chave para entrar nas devandi-
tas carreiras. E o caso é que esa proba contén dúas preguntas: a primeira, que vale
catro puntos, consiste na exposición dun tema, como podería ser o teatro greco-
latino, de modo que os apuntamentos rematan converténdose en fichas de posi-
bles preguntas e respostas, para responder a estas co obxectivo de obter unha boa
nota. A segunda cuestión do exame, que vale os outros seis puntos, propón un
texto dramático para analizar e, a partir del, propoñer unha abordaxe de posta en
escena5. Seguramente a dinámica de necesidades das probas de acceso á universi-
dade non facilita enfoques máis ambiciosos, mais isto fai visible que esta materia
non é culminación dunha formación teatral xeral e correcta da cidadanía. 

Dadas estas circunstancias, coidamos que o alumnado que desexa acceder á
Escola Superior de Arte Dramática deberá completar a súa preparación fóra do
ensino formal –pois este non cobre as súas necesidades nin no ensino obrigato-
rio nin no bacharelato, curse o que curse–, acudindo a escolas de teatro muni-
cipais, se as houber no seu lugar de residencia, ou procurando algunha outra pri-
vada que sexa quen de pagar.

Desafortunadamente, é común hoxe a sublimación dun segmento das áreas
de estudo, mesmo por parte das nosas autoridades educativas, que, a propósito
dos resultados das probas PISA, presumen do importante esforzo de investi-
mento e horarios para mellorar os resultados das materias STEM, que polas
siglas se refiren na súa denominación inglesa ás Ciencias naturais, Tecnoloxía,
Enxeñaría e Matemáticas. Lamentablemente ese é un modelo ben incompleto,
como o amosa o novo paradigma STEAM liderado pola Escola de Deseño de
Rhode Island (EUA), que introduce o “A” de Artes, Performing Arts, na fór-
mula dun ensino de futuro onde os contidos e técnicas da pedagoxía teatral
teñen aínda moito que achegar. 

5 Véxase a páxina de exames de ABAU http://ciug.gal/exames.php 

Nas marxes

Outra cuestión ben diferente é a que atinxe á formación profesional, que xa fica
fóra dos lindeiros do presente campo de estudo, aínda que debemos mencionar
que existe unha familia profesional especialmente relacionada co noso ámbito,
trátase da de “Imaxe e son”, que no curso 2018 / 2019 ofertaba varios ciclos de
interese, nomeadamente no CIFP Imaxe e Son da Coruña, no IES Audiovisual
de Vigo e no CIFP A Farixa de Ourense:

– CM Vídeo disc-jockey e son. Nel capacítase o alumnado, entre outras cou-
sas, para a instalación, montaxe, desmontaxe e mantemento do equipamen-
to en producións de son, situando e direccionando a microfonía ou colabo-
rando en operacións de mestura directa. É dicir, as funcións propias dun
microfonista de espectáculos escénicos.
– CS Iluminación, captación e tratamento de imaxe. Pensado para traballar
en diversos ámbitos, nomeadamente en empresas que se ocupan da ilumina-
ción en calquera clase de espectáculo ou evento.
– CS Produción de audiovisuais e espectáculos. Capacita o alumnado como
xefe ou xefa de produción de espectáculos en vivo e eventos.
– CS Realización de proxectos audiovisuais e espectáculos. De aquí saen rexe-
dores e rexedoras de espectáculos en vivo e de eventos.
– CS Son para audiovisuais e espectáculos. Obsérvese que se trata dun ciclo
superior, polo que contrasta co primeiro dos citados nesta listaxe. Del saen
capacitadas as persoas para exerceren a xefatura de son de cine, audiovisuais e
espectáculos.

A LOMLOE

Como data última para a entrega dos traballos para este I Congreso Internacional
do Teatro Galego marcouse o 15 de xaneiro de 2020. Deu en suceder que sería
tres días despois da presentación do primeiro goberno estatal de coalición dos tem-
pos actuais. Ese feito pechaba un inestable período político que se iniciaba coa
moción de censura contra Mariano Rajoy (ano/mes/día: 20180525) que deu no
investimento de Pedro Sánchez (20180601), quen continuará ostentando a presi-
dencia ata o momento de escribirmos estas liñas, no inicio do outono de 2020,

6 https://www.lamoncloa.gob.es/consejodeministros/resumenes/Paginas/2019/150219-consejo-min-
istros.aspx 

7 https://www.eldiario.es/sociedad/gobierno-aprobara-lomce-convocatoria-elecciones_1_1699587.html 
8 https://www.europapress.es/sociedad/educacion-00468/noticia-celaa-reitera-llevara-congreso-nueva-ley-

educativa-cuando-sea-investido-pedro-sanchez-20190612132747.html 

acumulando dúas eleccións xerais en pouco máis de seis meses (20190428 /
20191110). O 8 de xaneiro, Sánchez deixará a interinidade para tomar posesión
novamente e presentará o goberno de PSOE con Unidas-Podemos o día 12.

25 de maio de 2018: Moción de censura contra Mariano Rajoy.
1 de xuño de 2018: Sánchez é nomeado presidente do goberno.
13 de febreiro de 2019: Rexeitamento dos presupostos.
15 de febreiro de 2019: Consello de Ministros coa primeira aprobación da LOMLOE
e rolda de prensa onde se comunica a intención de convocar eleccións.
28 de abril de 2019: Eleccións xerais. Maioría simple do PSOE no Congreso e abso-
luta no Senado.
25 de xullo de 2019: Investidura fracasada.
30 de setembro de 2019: Activación da disolución das Cortes.
10 de novembro de 2019: Eleccións xerais. Maioría do PSOE, aínda que máis exigua.
8 de xaneiro de 2020: Sánchez toma posesión do cargo de presidente.
12 de xaneiro de 2020: Presentación do goberno de coalición. 

En efecto, coa caída de Mariano Rajoy en maio de 2018, a súa lei de educación
(a LOMCE de 2013) entra en tempo de desconto, pois derrogala fora un com-
promiso electoral dos que estaban daquela na oposición. O equipo da ministra Isa-
bel Celaá adopta como estratexia a recuperación da vella Lei orgánica 2/2006 de
educación (LOE) mediante unha Lei orgánica de modificación. A pesar dese enfo-
que pragmático, tardará aínda nove meses en presentar a LOMLOE no Consello
de Ministros para a súa aprobación, trámite previo á remisión ás Cortes do Proxecto
de Lei. Repárese en que iso acontece precisamente o venres 15 de febreiro de 20196

en plena crise polo rexeitamento, dous días antes, no Parlamento, dos Presupostos
Xerais do Estado, así que a aprobación coincide coa comunicación á prensa da
intención de convocar eleccións xerais. Deste modo, a LOMLOE, a pesar de ser
publicada no Boletín Oficial das Cortes (20190222), entra nun novo período de
hibernación7 a pesar de que Isabel Celaá se compromete a retomar a lei8 se Sánchez
dá conformado un novo goberno, condición que se fará esperar. 

Un ano máis tarde, o 3 de marzo do 2020, a LOMLOE será novamente ele-
vada ao Consello de Ministros para a súa aprobación9 e publicarase de novo no
Boletín Oficial das Cortes (20200313)10. A estabilidade do novo goberno per-
mite avanzar no trámite parlamentario logrando, en xuño11, rexeitar as emendas
do PP, Ciudadanos e Vox, de modo que cabe dentro do posible a súa entrada en
vigor no curso 2021-2022.

Podemos consultar o documento de 81 folios do proxecto de lei12 na páxina
oficial do Goberno, o que non significa que se trate da redacción definitiva, pois
ao longo do trámite parlamentario cabe incorporar modificacións como así pode-
ría acontecer no seu paso polo Senado. É de moito interese o texto de 195 páxi-
nas que vai marcando o que quedou da LOE e o que introduce a LOMLOE13.
Tamén axuda a contextualizar a lei a Memoria da LOMLOE, do 28 de febreiro14

que contén unha interesante referencia para o asunto aquí estudado a partir do
ditame do Consello Superior de Ensinanzas Artísticas asinado o sete de febreiro de
2019 e tratado na súa Comisión Permanente do 14 de decembro de 2018, onde
se solicitaba “fortalecer el teatro y la danza y recuperar las enseñanzas artísticas en
Educación Primaria y Educación Secundaria Obligatoria” (p. 180). A memoria
afirma, a continuación, que a nova redacción atendeu esa demanda. Non obstan-
te, o texto da lei só fai referencia explícita ao complexo dramático teatral no arti-
go referido á validez do título Superior de Arte Dramática, mais non á inclusión
de materias dese ámbito no ensino xeral nin á necesidade de empregar técnicas
dramáticas como fórmulas de renovación pedagóxica: 

8 https://www.europapress.es/sociedad/educacion-00468/noticia-celaa-reitera-llevara-congreso-nueva-ley-
educativa-cuando-sea-investido-pedro-sanchez-20190612132747.html 

9 https://www.lamoncloa.gob.es/consejodeministros/resumenes/Paginas/2019/150219-consejo-min-
istros.aspx 

10 https://www.educacionyfp.gob.es/destacados/lomloe.html 
11 https://www.eldiario.es/sociedad/educacion-lomce-religion-segregacion_1_1049409.html Esta referen-

cia é útil para unha achega esquemática ás novidades desta LOMLOE.
12 https://www.educacionyfp.gob.es/dam/jcr:8c7d3863-aaa7-4bbd-91b2-4d05bcb80286/apl-lomloe-

web2020-03-03.pdf consultable en https://www.educacionyfp.gob.es/destacados/lomloe.html
13 https://www.educacionyfp.gob.es/dam/jcr:1ef5d4e5-a41b-40a3-867b-e3b320dc48be/03-loe-con-lom-

loe-web-2020-03-03.pdf 
14 https://www.educacionyfp.gob.es/dam/jcr:6dafa641-2427-4cd2-abb3-022ffb929496/main2020-03-

03-web.pdf consultable en https://www.educacionyfp.gob.es/destacados/lomloe.html

Cuarenta y cuatro. Se modifica el apartado 3 del artículo 55 quedando redactado en los

siguientes términos: 

“3. Quienes hayan superado las enseñanzas de arte dramático obtendrán el título Supe-

rior de Arte Dramático, que será equivalente, a todos los efectos, al título universitario

de Grado. Siempre que la normativa aplicable exija estar en posesión del título univer-

sitario de Grado, se entenderá que cumple este requisito quien esté en posesión del títu-

lo Superior de Arte Dramático.”

Naturalmente debemos entender que o ditame do Consello Superior de Ensi-
nanzas Artísticas foi lido de modo incompleto, pois do que se trataba, entre outras
cousas, era de fortalecer o teatro en Primaria e Secundaria. Ese constituirá un argu-
mento importante que deberiamos esgrimir cando se inicie o desenvolvemento
curricular tanto do 55 % correspondente ao Ministerio de Educación, como do
45 % correspondente á Consellería de Educación. Non debemos esquecer que na
Exposición de Motivos atribúeselle á Unión Europea e á UNESCO o obxectivo
educativo de aumentar a matriculación nos estudos artísticos. 

Non obstante, o currículo da Educación artística de primaria continúa igno-
rando o Teatro no seu detalle en Plástica-Visual e Música-Danza. Polo mesmo,
o teatro continúa fóra das titulacións profesionais de grao medio, mentres que
existen ensinanzas profesionais de Música e Danza ao lado da titulación de Artes
Plásticas e Deseño. Tamén resulta esperanzador o enfoque que se desprende do
artigo 83.4 onde se demanda a incorporación das alumnas ás materias artísticas,
que son chamadas á restra antihumanística STEM grazas ao novo paradigma
STEAM do que xa falamos a propósito de Rhode Island.

3. DESENLACE

Todo o dito non significa que debamos adiar a acción ata o momento lexislati-
vo en que se lle dea a volta ao modelo cunha nova lei orgánica que non se sabe
o que pode durar. De feito, o obxectivo de crear unha “materia transversal” ao
currículo desde educación infantil ata o bacharelato segue sendo unha necesida-
de e unha posibilidade que pode axudarnos a emprender a longa travesía no
deserto que temos por diante. É o que Petra-Jesús Blanco Rubio fixo durante

dúas décadas no C.P. Birjinetxe de Bilbao, invertendo o concepto manido da
“aula de teatro”, con relación á coñecida actividade extraescolar, como “teatro de
aula” para o alumnado do terceiro ciclo de primaria e da ESO, intervención edu-
cativa que explicou en febreiro de 2001 en El teatro de aula como estrategia
pedagógica e que publicaría o Instituto Cervantes en cervantesvirtual.com.

Esta profesora converteu o teatro no miolo do seu método educativo que ten
como pedra angular que nenas e nenos aprendan a escoitar a través do que ela cua-
lifica como “área transversal” ou como “la urdimbre alrededor de la cual se tramará
la vida escolar fuera y dentro del aula”. Ao longo do traballo explica de que modo
as diversas áreas –Lingua, Plástica, Música, Xeografía e historia, Xeometría ou
Novas tecnoloxías– van sendo tratadas a través dun proxecto de creación que pode
ou non ser presentado finalmente diante do público, xa que non é ese o propósi-
to da actividade, mais o que si será imprescindible é a coordinación do diferente
profesorado que imparte cada unha das materias incorporadas ao modelo.

Trátase dunha experiencia semellante á que puidemos desenvolver naquel
primeiro lustro do presente milenio no Instituto Teatral de Miño (ITEM) froi-
to dun equipo docente interdisciplinar que deu introducido o complexo dra-
mático-teatral dentro da aula. O plan consistía en realizar musicais con moni-
creques, de modo que a participación dos departamentos de Música e de
Plástica eran fundamentais, nomeadamente dadas as capacidades e a disposición
do profesorado daquelas materias: Antón Prego é un escultor experimentado e
Gelu Mediavilla e Patricia Cubillo, ademais de profesores de música, foron quen
de secuenciar as bases musicais de coñecidas pezas do pop internacional para
poder cantar sobre elas, ao modo de cantigas de seguir, letras acaídas á historia
que estabamos poñendo en escena, ademais de guiar a interpretación en directo
do alumnado. Para avanzar na manipulación dos bonecos contamos coa inesti-
mable colaboración de Fran Costoya, o profesor de Educación física, que foi
quen de traspoñer os movementos da anatomía humana á mobilidade expresiva
de bunrakus de máis dun metro de altos. Tamén contamos coa axuda de Rosa
Sierra, adestradora de ximnasia rítmica feminina, aínda que no centro traballa-
se como profesora de Matemáticas, que dinamizou a danza dos visibles mani-
puladores de bonecos ao longo da interpretación das detencións líricas. No pro-
xecto implicouse a dirección de centro, Xosé Manuel Espiñeira, Jesús Rodríguez
Lamela e a orientadora, Toñi Fernández Pena, a profesora de Francés, Carmen

Presedo, así como Javier Pintor, do Centro de Formación do Profesorado da Coru-
ña. Mais a experiencia foi posible, en boa medida, tamén por tratarse dun Cen-
tro Público Integrado, pois o alumnado máis novo actuaba, á vez, como públi-
co e como canteira grazas ao labor de José Luis Graña Muíño, Antón Rey, Edita
Nogueira, Carme Sánchez Castro, Ricardo Prado ou Isabel Rodríguez Cid.
Mesmo o bedel do centro, Juan Fachal, e a súa muller, Ana Fernández, que eran
pais de alumnos, tamén participaron moi activamente nos proxectos. A nós
tocounos coordinar todas estas fontes de traballo para a construción dun texto
dramático e doutro teatral ao longo dos cursos que durou a iniciativa.

Mentres non entren nos currículos as materias de Expresión integrada,
Expresión dramática, Expresión teatral, Expresión corporal, Obradoiro de tea-
tro e Teoría e práctica do teatro, teremos que asumir un modelo de seminario
permanente para a introdución dunha materia transversal, sempre e cando con-
temos co apoio da dirección do centro, coa ilusión do Claustro e coa boa dis-
posición do Consello Escolar. Claro que iso obrigaranos a cargar as tintas sobre
as facetas de dinamización teatral do labor, que nin sequera no máis curricular
dos escenarios poderían obviarse. É animación cultural a organización de saídas
escolares para ir ver teatro na Casa da Cultura da localidade ou nalgunha cida-
de próxima, nomeadamente cando non se trata dunha acción puntual, senón
que se realiza con regularidade; dinámica de animación que educa tamén de
xeito non formal o alumnado para asumir o papel de público. E é animación
sociocultural o traballo do Obradoiro informal de teatro en horario de activida-
des extraescolares que nos leva a un clímax de catarse tras un longo proceso nos
derradeiros anos da escolaridade obrigatoria do alumado, pois estará tamén a
carón das iniciativas de animación sociocultural das entidades municipais: hai
unha estreita relación entre os centros e as concellarías de Educación a través dos
Consellos Escolares e o feito de que nas escolas funcione o teatro como cohe-
sionador do conxunto das familias é un argumento sólido para que os edís
tomen en serio a importancia de converter, asemade, os seus auditorios en moto-
res socioculturais, na procura dunha compañía residente, ou varias, segundo o
modelo (o de Chévere en Teo ou o da Sala Agustín Magán en Compostela) que
dinamice a exhibición, a formación e a creación nelas.

Trátase dun modelo tamén ben útil para estreitar os lazos entre os colectivos
amadores comarcais, onde o teatro escolar está chamado a ocupar un papel

clave, non só por persuadir da importancia política da participación da cidada-
nía a través das redes de nais e pais de alumnos, senón tamén porque eses esco-
lares son a principal canteira da que se nutrirán os grupos amadores con forza
para atraer tamén a outras persoas dos seus ámbitos familiares que completen os
cadros teatrais municipais e comarcais. Ademais diríase que se trata do chanzo
previo para a extensión das escolas municipais de teatro ao longo da nosa xeo-
grafía, acción estratéxica nos procesos de normalización do sistema teatral. Pen-
samos que desde aí sería natural que esta clase de actividades se estendese a outros
ámbitos como os das asociacións de veciños e culturais, centros cívicos, casas do
pobo, asociacións profesionais ou gremiais etc. Efectivamente, a animación tea-
tral está chegando aos recantos máis complexos das dinámicas sociais, así, por
exemplo, ao apoderamento das persoas sen fogar, como o testemuña a expe-
riencia seguida nesa liña en Sevilla da que dá conta Muñoz-Bellerín (2017): La
creación colectiva teatral. Método de acción social y resistencia con el colectivo
de personas sin hogar en Sevilla, España.

De maneira que o Teatro de aula ou a materia transversal seguirán funda-
mentalmente os currículos das diversas materias, unificados por medio dos de
Expresión dramática e Expresión teatral, mais o Obradoiro de teatro deberá
guiarse polas dinámicas propias da animación teatral, entendida á maneira en
que o fai Xavier Úcar Martínez (2000: 104): “poderiamos definir a animación
teatral como aquel conxunto de prácticas socioeducativas con persoas, grupos
ou comunidades que, a través de metodoloxías dramáticas ou teatrais, xera pro-
cesos de creación cultural e persegue o empoderamento dos participantes”. Nese
horizonte analítico propio do enfoque da democracia cultural temos bastante
claro cales son os dous suxeitos deste proceso no ámbito escolar, o grupo espe-
cífico que desenvolve o Obradoiro é o do alumnado do centro, aínda que pun-
tualmente podería ser interesante considerar a posibilidade de participación
doutras instancias da comunidade educativa, e no caso dos animadores, pensa-
mos fundamentalmente no profesorado, ben que tamén sería desexable contar
con algún profesional das artes escénicas con competencias en animación teatral
e pedagoxía teatral, co que traballar man a man desde o Claustro. 

Tamén Úcar (2000:107-108) nos axuda a sistematizar os teatros dos procesos
de animación teatral, pois o contido do traballo condiciona a metodoloxía ou me-
todoloxías usadas, destacando once formas características que se prestarían tamén

a mesturarse como ingredientes en diferente medida segundo o proxecto ou o esti-
lo de traballo do colectivo: (a) o teatro-acción, tamén chamado teatro-foro ou tea-
tro-interactivo; (b) o teatro popular; (c) o teatro do oprimido, o de Augusto Boal,
moi emparentado co primeiro modelo citado; (d) o teatro da concienciación, ta-
mén chamado comprometido, de intervención ou de resistencia; (e) o teatro ri-
tual, tradicional e indíxena ou teatro étnico e multicultural; (f ) o teatro-festa; (g) o
teatro social ás veces tamén cualificado como humanitario, pola atención que lles
outorga ás persoas estigmatizadas por mor dalgunha marxinación; (h) o teatro de-
portivo, onde se practica o match de improvisación; (i) o teatro invisible; (j) o tea-
tro do desenvolvemento ou para o desenvolvemento e (k) o teatro histórico. 

Aínda que como vimos máis arriba o modelo de teatro-festa defendido por José
Cañas Torregosa (1992), naquel libro ao que nos referimos profusamente, é moi
axeitado para o traballo co alumnado do ensino obrigatorio, tampouco podemos
obviar, no noso contexto cultural, o feito diferencial de sermos unha nación, para
uns, ou unha nacionalidade histórica, para outros. Por iso, o modelo (e), entre os
citados por Xavier Úcar (2000: 107), cómpre que reciba especial atención no noso
traballo desde a lingua propia: “O teatro ritual, tradicional e indíxena. Teatro étni-
co e multicultural. Estes tipos de teatro aparecen para tentar comprender a ‘sabe-
doría que impregna os rituais e tradicións das culturas e nacións co obxecto de
redefinir as súas intencións e significados no contexto do mundo actual’”.

Mais tampouco debería deixar de considerarse moi seriamente empregar o
ingrediente (k), pola mesma cuestión da construción nacional e porque a mate-
ria de Xeografía e historia está chamada a participar de forma decisiva na refle-
xión previa a todo apoderamento: “O teatro histórico. Consiste na reconstruc-
ción e posterior representación de todo tipo de sucesos culturais ou históricos
(reconstrucción de batallas no mesmo lugar onde se produciron, evocación de
historias comunitarias, rememoración de problemáticas ou desastres que lle
aconteceron a un grupo humano, etc.)”. Máis adiante, Úcar (2006: 119-151)
retomará a cuestión explicando de xeito demorado cada un dos modelos devan-
ditos e engadindo aínda outros catro: (1) o teatro lexislativo, (2) o teatro da
imaxe, (3) o teatro de rúa e (4) a escenoterapia. Os dous primeiros son modali-
dades derivadas do traballo do teatro do oprimido de Augusto Boal, a terceira,
ben coñecida na nosa terra na década de 1970 recollendo os postulados de
Artaud e a cuarta, practicada, nomeadamente, nos Estados Unidos de América

e que leva as técnicas dramático-teatrais a espazos tan variados como centros
asistenciais, educativos, residenciais e de rehabilitación. Agás esta derradeira fór-
mula, que debería esixir a participación de profesionais da saúde mental, as outras
tres que se engaden á listaxe ben poderían ser consideradas na animación teatral
no ámbito do traballo sociocultural na escola, ben (a) para promover iniciativas
no plano da normativa municipal, (b) para concretar a visión intersubxectiva
sobre a realidade contextual entre os participante do obradoiro con esculturas
humanas do teatro da imaxe ou (c) para sacar a escola ou o instituto á rúa, revi-
vindo o que o teatro ten de festival, ritual e xogo. 

A introdución destas actividades na práctica da aula resultaría máis doada se
o profesorado das diversas materias recibise un apoio específico –semellante ao
que hoxe nos dan os PT (pedagogos terapeutas), acompañándonos en vivo e en
directo co alumnado– por parte de profesionais da pedagoxía teatral, pois rom-
períase o temor a realizar tarefas novas, estas demostrarían as súas virtualidades
ante os compoñentes do claustro, tales prácticas permitirían emulalas cando fal-
tase o apoio e, por último, os expertos no complexo dramático-teatral empeza-
rían a ter un oco no sistema educativo que prepararía o seu virtual desembarco
definitivo cando a materia deixase de ser transversal, converténdose nun con-
xunto de áreas dependentes dun soñado Departamento de Estudos Teatrais. 

Sabemos cal é a folla de ruta para normalizar o feito teatral no noso país, está
adiantada no artigo de Manuel F. Vieites (2006: 511-555) “Una política teatral
en democracia. Aspectos básicos” onde se amplía o seu relatorio presentado na
XI Congreso da Asociación de Directores de Escena de España, reformulado no
número 95 da revista ADE/Teatro, e reaparece ben perfilada xa como acordo
dun sector representativo do mundo profesional nas citadas Bases para un Pro-
yecto de Ley del Teatro promovidas pola ADE naquel mesmo ano aínda que
non foran aprobadas polo Congreso dos Deputados en Madrid. Trátase agora de
que traballemos nese camiño como boamente poidamos mentres aquel docu-
mento, ou outro semellante, non forme parte do corpo lexislativo. Aí o “teatro
de aula” ou a “materia transversal” teñen moito que facer para mantermos as
constantes vitais do teatro escolar ata que poidamos recuperalo deste coma indu-
cido en que sobrevivimos… malamente.

